ՀԻՄՆԱՎՈՐՈՒՄ

      	Անհրաժեշտությունը: 
«Հայաստանի Հանրապետությունում անասնաբուծության ճյուղում իրականացվող ներդրումային ծրագրերին աջակցության տրամադրման փորձնական ծրագիրը հաստատելու մասին» Հայաստանի Հանրապետության կառավարության որոշման նախագծի  մշակումն ու ընդունումը պայմանավորված է հանրապետությունում անասնաբուծական մթերքների (կաթ, տավարի,  խոզի և թռչնի միս) ինքնաբավության մակարդակի բարձրացման, տեղական արտադրության խթանման, տոհմային անասնապահության զարգացման անհրաժեշտությամբ։ 
Միաժամանակ, ճյուղում ներդրումային ծրագրերի արդյունավետության ապահովման համար անհրաժեշտ պայման է բավարար մեծ մասշտաբի ապահովումը, ինչը ներկայումս գործող տնտեսությունները չունեն, ուստի և չեն կարողանում ապահովել կայուն ծավալ և որակ։ Ուստի, պետական աջակցության անհրաժեշտությունը պայմանավորված է նաև տնտեսությունների կողմից ավելի մեծ մասշտաբի գործունեության իրականացման խթանման արդյունքում ունենալ արդյունավետության ու որակի կառավարման բարձր մակարդակ, ինչն էլ մուլտիպլիկատիվ էֆեկտ կունենա նաև տնտեսության այլ ճյուղերի վրա։
	Ընթացիկ իրավիճակը և խնդիրները: 
	Հանրապետությունում վերջին երեք տարիներին անասնաբուծության համախառն արտադրանքը նվազել է՝ 2018 թվականի 477,1 մլրդ դրամի փոխարեն 2020 թվականին կազմել է 433,8 մլրդ դրամ։ Նվազել է նաև առանձին անասնաբուծական արտադրանքների արտադրության ծավալները՝  միս (սպանդային քաշով) 108,2 հազար տոննայի դիմաց 2020 թվականին արտադրվել է 107,7 հազար տոննա, 2018 թվականին արտադրված 697,7 հազար տոննա կաթի փոխարեն՝ 654,3 հազար տոննա։ Արդյունքում, նույն ժամանակաշրջանում նվազել է նաև անասնաբուծական հիմնական արտադրատեսակների ինքնաբավության մակարդակը՝ տավարի մսի համար՝ 2018 թվականի 89,2 %  ինքնաբավությունը 2020 թվականին իջել է 87,3 %-ի, խոզի մսի համար՝ 53,3 %-ը նվազել է  մինչև 45,1 %- ի, թռչնի մսի համար՝ 26,6 %-ը նվազել է  մինչև 23,1 %- ի, իսկ կաթի դեպքում՝ 86,8 %-ը նվազել է  մինչև 82,0 %- ի։
Բացի ընդհանուր ցուցանիշների նվազումից, խնդիրներ ունենք նաև սեզոնայնությամբ պայմանավորված կաթի արտադրության և իրացման կազմակերպման հարցում։
Հում կաթի իրացման գործում բացի գնից պակաս կարևոր չեն նաև կաթի որակական հատկանիշները, մասնավորապես՝ թթվայնությունը, յուղայնությունը, սպիտակուցների պարունակությունը, պաթոգեն մանրէների ցուցանիշը, հում կաթի պահպանման ջերմաստիճանը և պայմանները, որոնք փոքր և միջին գյուղացիական տնտեսությունների կողմից ոչ միշտ են պահպանվում սահմանված ձևով, քանի որ  վերջիններս չեն հանդիսանում մասնագիտացված կաթի արտադրությամբ զբաղվող տնտեսություններ, ինչն էլ ազդում է և´ կաթի որակի, և´ գնի վրա։ Կաթնամթերք արտադրողները կամ միջնորդները ստիպված են լինում փորձաքննության ենթարկել յուրաքանչյուր գյուղացիական տնտեսության կողմից ներկայացված օրական կաթը, ինչը շատ ծախսատար է և լրացուցիչ ռեսուրսներ է պահանջում։ Այս դեպքում կաթնամթերք արտադրողներին երբեմն նպատակահարմար է աշխատել խոշոր տնտեսությունների հետ։
	Բացի այդ փոքր գյուղացիական տնտեսությունների համար խնդիր է կովերի կաթնատվության կառավարելիության ապահովումը, ինչն էլ ազդեցություն է ունենում կաթի շուկայում առաջարկի և պահանջարկի վրա, որն էլ իր հերթին ազդում է մրցակցային միջավայրի և գնի ձևավորման վրա։ 
 Միաժամանակ հանրապետությունը բավական շատ չոր կաթ է ներմուծում, որը կարելի է փոխարինել տեղական կաթի վերամշակմամբ։ Մեր գնահատականներով արդյունաբերական վերամշակման է ենթարկվում արտադրված կաթի շուրջ 50%-ը, իսկ մսի 3-5 %-ը։ Հանրապետությունում նվազել է նաև վերամշակված անասնաբուծական արտադրանքի արտահանման ծավալները՝ 2018 թվականի 4,3 հազար տոննա պանրի դիմաց 2020 թվականին արտահանվել է ընդամենը 2,9 հազար տոննա՝ շուրջ 1,5 անգամ պակաս։
Վերջին տարիներին, ամբողջ աշխարհում «Միս» ապրանքային խմբի սպառման կառուցվածքն էականորեն փոփոխվում է՝ առավելապես թռչնամսի մասնաբաժնի ավելացման ուղղությամբ: Ընդ որում, այդ միտումը նկատելի է Տնտեսական համագործակցության և զարգացման կազմակերպության (OECD) դասակարգմամբ բոլոր եկամտային խմբերում ներառված երկրների սպառման կառուցվածքում: Սակայն, եթե ցածր եկամուտ ունեցող զարգացող երկրներում դա հիմնականում պայմանավորված է թռչնամսի ավելի ցածր գնով` մսի այլ տեսակների համեմատությամբ, ապա ավելի բարձր եկամուտ ունեցող երկրներում այդ միտումը պայմանավորված է սպառողների կողմից սպիտակ մսին տրվող նախապատվությամբ, որն ընկալվում է որպես ավելի առողջ սննդամթերք: 
Վերջին տասնամյակում հավի մսի համաշխարհային արտադրությունը զգալի ավելացել է՝ 2009 թվականի 93,6 մլն տոննա ցուցանիշից 2020 թվականին հասնելով 133,4 մլն տոննայի։ Ընդ որում, աճը առաջանցիկ է եղել մսի բոլոր տեսակների համաշխարհային արտադրության աճի տեմպերի նկատմամբ, ինչի արդյունքում «Միս» ապրանքային խմբի արտադրության ընդհանուր ծավալի մեջ հավի մսի տեսակարար կշիռը շարունակաբար աճել է և 2009 թվականի 33,1 % ցուցանիշի համեմատ 2020 թվականին հասել է 39,5 %-ի։ Այս միտումը բացատրվում է առաջին հերթին հավի մսի մատչելիությամբ, որի պատճառով աշխարհի մակարդակով նկատվում է ավելի բարձրարժեք մսի սպառումը հավի մսով աստիճանաբար փոխարինելու միտում, ինչն էլ պահանջարկի աճի շնորհիվ հանգեցնում է արտադրության աճի։ Աճը պայմանավորող այլ գործոններ կարող են լինել հավի մսի դիետիկ բնույթը, սպառողների նախասիրությունների փոփոխությունները, միայն հավի մսից պատրաստվող ուտեստների ուղղությամբ մասնագիտացված ռեստորանների տարածումը և այլն։ Ընդ որում կանխատեսվում է, որ ոլորտի աճը շարունակական կլինի, ինչի արդյունքում 2030 թվականին հավի մսի արտադրության արժեքային արտահայտությամբ ծավալը 2019 թվականի համեմատ կկրկնապատկվի՝ 319,2 մլրդ դոլարից հասնելով 645,7 մլրդ դոլարի։
ՀՀ բնակչության սննդամթերքի սպառման կառուցվածքում զգալի մասնաբաժին ունի մսամթերքը՝ մոտ 23 %, իսկ վերջինիս կազմում հաճախ նախապատվությունը տրվում է թռչնամսին՝ հաշվի առնելով դրա համեմատաբար ցածր գինը և սննդարար հատկությունները։
 ՀՀ-ում թռչնամսի արտադրության և իրացման ծավալներում գերակշիռ մասը բաժին է ընկնում հավի մսին: Տվյալների վերլուծությունը ցույց է տալիս, որ վերջին տասնամյակում Հայաստանում թռչնամսի, իսկ ավելի կոնկրետ՝ հավի մսի առաջարկը շարունակաբար աճել է, վերջին 5 տարիներին տատանվելով 40-58 հազար տոննայի շրջանակներում, որից, սակայն, միայն 20-28%-ն է ապահովվել տեղական արտադրության հաշվին։ 2019 թվականին սպառվել է 57,9 հազ. տոննա թռչնամիս, որը մոտ 23 %-ով գերազանցում է նախորդող տարվա և 2,3 անգամ՝ 2005 թվականի համապատասխան ցուցանիշները։ Վերջին տարիներին աճի միտում է դրսևորել նաև թռչնամսի սպառման մակարդակը մեկ շնչի հաշվով։ Այսպես՝ 2019 թվականին 2005 թվականի համեմատությամբ այն ավելի քան եռապատկվել է՝ կազմելով 19,7կգ։ Ընդ որում, հավի մսի սպառման մակարդակը մսամթերքներից զիջում է միայն տավարի մսի սպառման ցուցանիշին՝ 26,8 կգ։ 
ՀՀ տնային տնտեսությունների ծախսերի կառուցվածքում մսամթերքի, այդ թվում թռչնամսին հատկացվող ծախսերի մասնաբաժինը բավականին մեծ է, ինչով էլ պայմանավորված է սպառողների զգայունությունն այս սննդամթերքի իրացման գնի փոփոխությունների նկատմաբ։ Այսպես՝ 2013 թվականից՝ նախորդ տարվա համեմատ 10,4 տոկոս գնի բարձրացումից հետո մինչև 2016 թվականը նկատվել է թռչնամսի գնի աճի տեմպի նվազում՝ մինչև 6,3%, իսկ 2019 թվականին գրանցվել է թռչնամսի գների 9,7 % աճ, իսկ 2020 թվականին աճի միտումը չի պահպանվել և գրանցվել է 10,5 % գնի իջեցում։
Ընդ որում թռչնամսի գների աճի տեմպի շարժընթացը թույլ է կորելացված պարենամթերքի, ինչպես նաև՝ սպառվող մսամթերքի կառուցվածքում իր օգտագործման չափաբաժիններով գերակշռող՝ տավարի մսի գների աճի տեմպի շարժընթացներին։ Դա կարող է բացատրվել արտաքին ազդակներով։ ՀՀ-ն ունենալով ոչ բավարար թռչնաբուծություն՝ զգալի կախվածություն ունի արտաքին շուկաներից և դրանցում տեղի ունեցող զարգացումներից։
Ներմուծման աշխարհագրությունը որոշակի փոփոխություններ է կրել, մասնավորապես, եթե 2018 թվականին ներմուծման 31 %-ը իրականացվում էր ԱՄՆ-ից, 18%՝ Բրազիլիայից և 18 %՝ Ուկրաինայից, ապա 2020 թվականին արդեն ներմուծման 31 %-ը իրականացվել է Ուկրաինայից, 28 %-ը՝ ԱՄՆ-ից, 15 %-ը՝ Բրազիլիայից։
Նշված փոփոխությունը հիմնականում պայմանավորված է 3-րդ երկրներից ԵԱՏՄ տարածք հավի մսի ներմուծման մաքսատուրքերի անցումային մաքսային դրույքաչափերի փոփոխությամբ (18-ից 50 %, իսկ 2022 թվականից 80 %, քվոտավորված ներմուծման դեպքում՝ 25 %), և քանի որ Ուկրաինայի հետ ազատ տնտեսական համագործակցության շրջանակներում գործում է 0 % մաքսատուրք, ուստի աստիճանաբար տեղի է ունեցել ներմուծման աշխարհագրության փոփոխություն։
Թռչնամսի սպառման նախապատվությունը, մսի այլ տեսակների նկատմամբ, հիմք է տալիս կանխատեսելու, որ առաջիկա տարիների ընթացքում մսի սպառման կառուցվածքի փոփոխության վերը նշված միտումը շարունակվելու է և արդեն 2030 թվականին աշխարհում մսի արտադրության և իրացման ծավալների մեջ թռչնի միսը կկազմի սպիտակուցի պարունակությամբ մսի ընդհանուր ծավալի  41%-ը՝ աճելով  շուրջ 2 %-ային կետով բազային ժամանակաշրջանի համեմատ (2018-2020 թթ․): Մսի մյուս տեսակների միևնույն ցուցանիշներն ավելի ցածր են՝ տավարի միս՝ 20%, խոզի միս՝ 34% և ոչխարի միս՝ 5%: 
Հաշվի առնելով վերոգրյալը և այն, որ հանրապետությունում ցածր է թռչնի մսի ինքնաբավության մակարդակը՝ առանձնակի կարևորվում է խոշոր թռչնաբուծական տնտեսությունների ստեղծումը և թռչնաբուծական տեղական արտադրանքի ծավալների կտրուկ ավելացումը։
Վերոնշյալ ցուցանիշների վերլուծությունը ցույց է տալիս, որ հանրապետությունում անասնաբուծության ճյուղի հիմնական արտադրատնտեսական ցուցանիշների կայունացման և ներմուծումը տեղական արտադրանքով փոխարինելու համար անհրաժեշտ են լրացուցիչ և խթանիչ ներդրումներ։ Բացի այդ, պարենային անվտանգության տեսանկյունից ելնելով՝ պետք է հաշվի առնել նաև այն հանգամանքը, որ համաձայն Եվրասիական տնտեսական հանձնաժողովի Կոլեգիայի 2021 թվականի նոյեմբերի 12-ի N 102 և Եվրասիական տնտեսական  միության  հանձնաժողովի  Խորհրդի  2021 թվականի նոյեմբերի 12-ի N 116  որոշումների՝ 2022 թվականին Հայաստանի Հանրապետությանը հատկացվել է սակագնային քվոտա առանձին տեսակի գյուղատնտեսական ապրանքների ներմուծման մասով, մասնավորապես՝ թռչնի միս՝ 44,0 հազ․ տոննա, խոշոր եղջերավոր անասունների միս՝ թարմ, պաղեցրած կամ սառեցրած ՝ 10,0 հազ․ տոննա, խոզի միս՝ թարմ, պաղեցրած կամ սառեցրած՝ 12,5 հազ․ տոննա, և խոշոր անասնաբուծական համալիրների ներդրումը կխթանի տեղական անասնաբուծական մթերքների արտադրության ծավալների ավելացումը և ներմուծման  կրճատմանը։


	Տվյալ բնագավառում իրականացվող քաղաքականությունը: 
	Հանրապետության գյուղատնտեսության ոլորտում իրականացվող քաղաքականությունը նպատակաուղղված է պարենային անվտանգության ապահովմանը, անասնագլխաքանակի պահպանմանն ու ավելացմանը, անասնաբուծական մթերքների արտադրության ծավալների ավելացմանը, գյուղացիական տնտեսությունների եկամուտների կայունացմանը։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: 
Կառավարության 2021-2026թթ. ծրագրով նպատակ է դրվել շարունակել տրամադրել ֆինանսական ռեսուրսներ անասնապահությանը՝ կառուցելու նոր սերնդի անասնաշենքեր, ձեռք բերելու անասնակեր, կենդանիներ, մասնավորապես տոհմային կենդանիներ։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «բարելավել պարենային անվտանգությունը և սնուցումը» առաջնահերթությունում կարևորվում է պարենամթերքի տեղական արտադրության ծավալների ավելացումը։ 
	Կարգավորման նպատակը և բնույթը: 
	Կարգավորման նպատակն է անասանբուծության ոլորտում իրականացվող ներդրումային ծրագրերի շրջանակում կատարվող ծախսերի մասնակի փոխհատուցման միջոցով նպաստել անասնաբուծական հիմնական արտադրատեսակների արտադրության ծավալների ավելացմանը, ինքնաբավության մակարդակի ավելացմանը, տեղական արտադրության խթանմանը, հանրապետությունում հավելյալ արժեքի ստեղծմանը, ճյուղի գրավչության մակարդակի բարձրացմանը։ 
	Նախագծով առաջարկվում է ՀՀ բոլոր մարզերում անասնաբուծության ճյուղում ներդրումային ծրագրերի շրջանակում տնտեսավարողներին տրամադրել առավելագույնը 5 փուլով փոխհատուցում, ընդ որում 1 շահառուին տրամադրվող փոխհատուցումը առավելագույնը կկազմի ընդամենը կատարված ներդրումների  35%-ը, բայց ոչ ավելի քան 3,5 մլրդ դրամը, իսկ միայն թռչնաբուծության ուղղությամբ ոչ ավելի քան 2,8 մլրդ դրամը։ Ներդրումների կառուցվածքում կապիտալ ներդրումների տեսակարար կշիռը պետք է կազմի 70 տոկոս և ավելին, որի առնվազն 60 տոկոսը պետք է կազմի շենքեր-շինությունների կառուցման և դրանց տեխնոլոգիական ապահովման ծախսերը։
	Փոխհատուցման չափը պայմանավորված է 2 հանգամանքով՝
1. 3 տարվա ընթացքում պետական բյուջե կատարվող հարկային մուտքերն ապահովում են պետության կողմից կատարված ներդրումների հետվերադարձը, 
2. Գյուղատնտեսության ոլորտում իրականացվող աջակցության ընդունված գործիքներն են՝ սուբսիդավորվող վարկերի տրամադրումը և ծախսերի մասնակի փոխհատուցումը։ Եթե դիտարկենք, որ տրամադրվում է 10,0 մլրդ դրամի սուբսիդավորվող վարկ, ապա 5 տարվա սուբսիդավորման գումարը կազմում է ներդրման չափի շուրջ 35%-ը։ 
	Ներդումային ծրագրերի իրագործումը գնահատելու են Խոշոր քառյակի մասնագիտացված խորհրդատվական և աուդիտորական ընկերությունները, իսկ միայն մասնակցության համար դիմելու փուլում՝ նաև ֆինանսական կառույցները։
[bookmark: _Hlk91581554]	Սույն նախագծի ընդունման կապակցությամբ  պետական բյուջեում ծախսերը  գնահատվում են  շուրջ 17,5 մլրդ դրամ՝ 5 ներդրումային ծրագրի հաշվով՝ 2023-2027 թվականներին՝ յուրաքանչյուր տարի շուրջ 3,5 մլրդ դրամ։
         Նախագծի մշակման գործընթացում ներգրավված ինստիտուտները և անձինք: 
	Նախագիծը մշակվել է ՀՀ էկոնոմիկայի նախարարության կողմից: 
      	Ակնկալվող արդյունքը: 
         Նախագծի ընդունումը կնպաստի  Հայաստանի Հանրապետությունում անասնաբուծական արտադրանքի ծավալների ավելացմանը,  տավարի, խոզի և թռչնի մսի, կաթի ինքնաբավության մակարդակի բարձրացմանը, կաթի որակական հատկանիշների բարելավմանը, նոր աշխատատեղերի և լրացուցիչ ավելացված արժեքի ստեղծմանը: Մեր գնահատականներով թռչնաբուծության ուղղությամբ 8,0 մլրդ դրամ ներդրման դեպքում կարտադրվի տարեկան միջինը շուրջ 6000 տոննա (կենդանի քաշով) թռչնի միս՝ շուրջ 8,6 մլրդ դրամի համախառն արտադրանք, որի արդյունքում ինքնաբավության մակարդակը կբարձրանա շուրջ 6 %-ով, խոզաբուծության ուղղվածության 10,0 մլրդ դրամ ներդրման դեպքում կարտադրվի տարեկան միջինը շուրջ 2000 տոննա  խոզի միս՝ շուրջ 5,7 մլրդ դրամի համախառն արտադրանք, որի արդյունքում ինքնաբավության մակարդակը կբարձրանա շուրջ 14,5 %-ով, տավարաբուծության ուղղվածության 10,0 մլրդ դրամ ներդրման դեպքում կարտադրվի տարեկան միջինը շուրջ 340 տոննա տավարի միս՝ շուրջ 1,0 մլրդ դրամի համախառն արտադրանք և 10000 տոննա կաթ՝ շուրջ 4,3 մլրդ դրամի համախառն արտադրանք, որի արդյունքում տավարի մսի ինքնաբավության մակարդակը կբարձրանա շուրջ 0.6 %-ով, իսկ կաթի ինքնաբավության մակարդակը՝ շուրջ 0.2 %-ով։
Բացի այդ, ակնկալվում է, որ յուրաքանչյուր ներդրումային ծրագրի իրականացման արդյունքում շուրջ 3 տարվա ընթացքում հարկերի տեսքով պետական բյուջե կվերադարձվեն պետության կողմից ներդրված գումարները։
         Այլ տեղեկություններ: 
	Այլ տեղեկություններ չկան:
1

